
VIJEĆU FAKULTETA POLITIČKIH NAUKA UNIVERZITETA U SARAJEVU

Na osnovu člana 59. tačka m) Statuta Univerziteta u Sarajevu, a u vezi sa članovima 36. i 37. Pravila studiranja za treći ciklus studija na Univerzitetu u Sarajevu, Senat je na 29. elektronskoj sjednici održanoj 22. 07. 2021. godine, donio Odluku o obrazovanju Komisije za ocjenu uslova kandidata mr.sci Dijanu Simanić i podobnosti teme doktorske disertacije pod naslovom „POLITIČKO PREDSTAVLJANJE NACIONALNIH MANJINA U ZEMLJAMA ZAPADNOG BALKANA SA POSEBNIM OSVRTOM NA BOSNU I HERCEGOVINU“, u sljedećem sastavu: dr. Elmir Sadiković, vanredni profesor, predsjednik; dr. Zarije Seizović, redovni profesor, član; i dr. Damir Kapidžić, vanredni profesor, član.
Nakon što je Komisija proučila dostavljenu prijavu doktorske disertacije kandidata, podnosi Vijeću Fakulteta sljedeći:

I Z V J E Š T A J

1. Ocjena uslova kandidata

Dijana Simanić rođena je 28.04.1980. godine u Sarajevu. Osnovnu i srednju škola završila je u Sarajevu. Diplomirala je 2006. na Filozofskom fakultetu u Sarajevu i stekla zvanje profesora književnosti naroda BiH i bosanskog jezika, a magistrirala 2018. godine na Fakultetu političkih nauka Univerziteta u Sarajevu na Odsjeku za politologiju. U toku 2018. godine upisala je doktorski studij na Fakultetu političkih nauka Univerziteta u Sarajevu. 

U periodu od 2000. do 2006.godine bila je zastupnica dva mandata u Skupštini Kantona Sarajevo, te profesionalna zastupnica Doma naroda FBiH. U toku parlamentarnog angažmana bila je članica mnogih radnih tijela Skupštine Kantona Sarajevo i Doma naroda FBiH, te članica Parlamentrane grupe za populaciju i razvoj BiH, osnovane od strane Parlamentarne skupštine BiH.

 U periodu 2007. do 2010.godine bila je zaposlena u Vladi Kantona Sarajevo na poziciji: Savjetnica premijera za pitanja statusa mladih, te od 2010. do 2019.g. u Kantonalnoj javnoj ustanovi Porodično savjetovalište na poziciji: Stručni savjetnik za odnose sa javnošću. Od 2019.g zaposlena je Federalnom zavodu za statistiku na poziciji pomoćnik direktora za Kabinet direktora. 

Kroz profesionalni angažman učestvovala je u značajnim treninzima, televizijskim emisijama, mnogobrojnim konferencijama i okruglim stolovima. Stekla je određena iskustva u debatama, te 2014.g. bila glavni sudija u  Univerzitetskim debatama Studentskog parlamenta Univerziteta u Sarajevu. U periodu od 2015. do 2021.g., bila je direktorica  Udruženja za demokratski razvoj "ProActa", te koordinatorica Akademije za prevenciju maloljetničkog prijestupništva organizirane za studente sedam fakulteta UNSA. Na osnovu prethodno iznesenih činjenica, Komisija je mišljenja da kandidatkinja mr.sci Dijana Simanić ispunjava uslove za izradu predložene doktorske disertacije. 

2. Ocjena podobnosti teme doktorske disertacije

a. Problemsko područje

Problemsko područje prijavljene disertacije obuhvata pitanje statusa, položaja i institucionalnih mehanizama političkog predstavljanja nacionalnih manjina u zemljama Zapadnog balkana. Determinirano je principom koji proizilazi iz Okvirne konvencije za zaštitu nacionalnih manjina Vijeća  Europe po kojem  je „ zaštita nacionalnih manjina i prava i sloboda pripadnika nacionalnih manjina sastavni  dio međunarodne zaštite ljudskih prava i kao takva spada u oblast međunarodne saradnje“ 
. U Europskoj konvenciji za zaštitu ljudskih prava i temeljnih sloboda se navodi da se ljudska prava  „... najbolje održavaju stvarnom političkom demokratijom, s jedne strane, i zajedničkim shvatanjem i poštovanjem ljudskih prava od kojih one zavise, s druge strane“. 
Najznačajniji dokument kojim se uređuju manjinska prava je Okvirna konvencija za zaštitu nacionalnih manjina Vijeća Europe čij cilj je osiguranje zaštite prava nacionalnih manjina kako bi se očuvala stabilnost, demokratska sigurnost i  mir na evropskom kontinentu.
Uspostavivši međunarodne standarde prava nacionalnih manjina, kao dijela ljudskih prava, Okvirna konvencija u svojim je odredbama obuhvatila sve tri tzv. generacije prava manjina: pravo na slobodno izjašnjavanje o pripadnosti nacionalnoj manjini i jednakost pred zakonom bez diskriminacije, pravo na očuvanje vlastitog jezika, kulture, vjere i tradicije te pravo na sudjelovanje u kulturnom, gospodarskom, političkom i javnom životu. Posebno je važno što je Okvirna konvencija uspostavila temelj razvoja najrecentnije, tzv. treće generacije prava, kojom se osigurava sudjelovanje manjina u odlučivanju

Zagovaranje i poštivanje ljudskih prava svih članova društva je motiv za definiranje istraživačkog domena doktorske disertacije u čijem su središtu prava nacionalnih manjina u zemljama  Zapadnog Balkana sa posebnim osvrtom na prava nacionalnih manjina u Bosni i Hercegovini.

S tim u vezi, neophodno je sagledati načine integracije svih ključnih aktera, a to su prije svega zakonodavne i izvršne instance kao i relevantni predstavnici civilnog društva koji tretiraju nacionalne manjine. Ovim istraživanjem omogućit će se sagledavanje mogućnosti ostvarivanja potpune zaštite temeljnih ljudskih prava i osnovnih sloboda nacionalnih manjina, te poticanje važnosti implementacije zakonskih rješanja kojim bi se osiguralo njihovo  političko predstavljanje i zaštita položaja u skladu sa najvišim međunarodnim standardima. Na taj način potakla bi se potpuna društvena uključenost nacionalnih manjina i eliminacija svih oblika diskriminacije, a koji se javljaju, posebno u Bosni i Hercegovini, kao jedan o temeljnih uslova za pristupanje Evropskoj uniji.

Temeljem navedenih polaznih postavki problema istraživanja, bit će određena i struktura doktorske disertacije, odnosno struktura naučnog istraživanja. Svrha takvog pristupa jeste ponuditi relevantne naučne odgovore s ciljem detektiranja mogućnosti  jačanja  položaja nacionalnih manjina u zemljama Zapadnog Balkana, sa posebnim osvrtom na bosanksohercegovačko društvo i zaštitu  njihovih prava.

b. Istraživačko pitanje i hipoteze istraživanja

Istraživačko pitanje bit će fokusirano na naučnu i teorijsku elaboraciju položaja nacionalnih manjina u političkom predstavljanju u zemljama Zapadnog Balkana. Koje su sličnosti a koje razlike među zemljama Zapadnog Balkana u pogledu artikulacije interesa nacionalnih manjina u procesu političkog predstavljanja i odlučivanja?

Generalna hipoteza glasi:

1. Etno-nacionalistička percepcija koncepta nacionalne države kao kulturno i etnički homogene zajednice je u procesu disolucije jugoslovenske federacije dovela do degradacije individualnih i kolektivnih prava nacionalnih manjina u svim zemljama Zapadnog Balkana.

Pomoćne hipoteze glase:

1. Ovisno o etničkoj društavenoj strukturi zemlje Zapadnog Balkana su primjenile različita ustavno - pravna rješenja zaštite prava nacionalnih manjina.

2. U svim zemljama Zapanog Balkana su prisutni različiti pojavni oblici diskriminacije prava nacionalnih manjina, uključujući i pravo na političko predstavljanje.

3. Princip konstitutivnosti naroda kao temeljni princip državnog uređenja Bosne i Hercegovine bitno otežava institucionalizaciju zaštite političkih prava nacionalnih manjina.

4. Manjinska prava su važan segment ljudskih prava i jedan od uslova za pristupanje EU.
c. Metodološki pristup

Pored političke participacije i društvenog položaja nacionalnih manjina  Bosne i Hercegovine, istražit ćemo status ove populacije u zemljama Zapadnog Balkana: Republika Hrvatska, Republika Srbija i Republika Crna Gora. Ispitanici će biti relevantni politički predstavnici nacionalnih manjina navedenih zemalja Zapadnog Balkana

Za prikupljanje podataka u ovom istraživanju koristit će se odgovarajuće istraživačke metode: opće i osnovne naučne metode, te metoda prikupljanja podataka (metode analize sadržaja, intervju). Historijskim metodom prikazao bi se nastanak i društveno- historijska složenost etnokulturnih zajednica u Bosni i Herecgovini označenih kao nacionalne manjine, te njihovo učešeće u političkom predstavljanju. Putem metoda analize sadržaja istražit ćemo frekventnost pojavljivanja pojma nacionalne manjine u relevantnoj naučnoj i stručnoj  literaturi. Komparativnom metodom komparirat će se političko predstavljanje i položaj nacionalnih manjina Bosne i herecgovine sa nacionalnim manjinama u zemljama  regiona ( Hrvatska, Srbija i Crna Gora.) Deskriptivnom metodom prikazat ćemo institucionalne mehanizme koji omogućavaju političko predstavljanje i zaštitu položaja nacionalnih manjina. 
Pomoću metode strukturalnih intervjua s pitanjima otvorenog tipa uz primjenu uzorka ( kvalitativnih mišljenja relevantnih predstavnika  nacionalnih manjina)  prikazat ćemo trenutni status ove populacije u zemljama Zapadnog Balkana. Akcenat će biti stavljen na analizu, klasifikaciju i generalizaciju kojom će se izvesti opći zaključak o indikatorima ograničenja u realizaciji  političkih reformi, te indikatorima  stepena demokratizacije i razvoja ovih zemalja u kontekstu položaja nacionalnih manjina. Kada je riječ o prikupljanju podataka, analiza sadržaja dokumenata je metoda koja će biti primjenjena.Također, koristit će se metode studije slučaja, kvalitativne i kvantitativne analize, kao i metoda ispitivanja i posmatranja. Kao instrument prikupljanja podataka koristit će se i intervju sa ciljnom grupom.

d. Ciljevi istraživanja

Primarni naučni cilj u doktorskom istraživanju je naučna elaboracija političke i društvene participacije, te ustavnog položaja nacionalnih manjina u političkom predstavljanju na svim nivoima vlasti u zemljama Zapadnog Balkana. U tom kontekstu pored političke participacije i društvenog položaja  nacionalnih manjina, istražit će se status ove populacije posebno u Bosni i Hercegovini. 

S aspekta društvenog značaja ovo istraživanje treba da doprinese otklanjanju  uobičajene distance između naučnog saznanja i njegove primjene u praksi. Saznanja koja će biti prikupljena u istraživanju političkog predstavljanja nacionalnih manjina u zemljama Zapadnog Balkana sa posebnim osvrtom na Bosnu i Hercegovinu imat će veliki značaj za savremenu bosanskohercegovačku političku misao, ali i za iniciranje i realiziranje nužnih političkih promjena.

Uzimajući u obzir važnost teme, ovo doktorsko istraživanje bit će korisno i značajno, kako za akademsku zajednicu, tako i za političke institucije, civilno-društvene organizacije, ali i za političke stranke koje preferiraju i promoviraju važnost političkog predstavljanja nacionalnih manjina.

e. Teorijski okvir i pregled literature

Pojam političkog predstavljanja (zastupanja, reprezentacije) oblikuje se sredinom 17. stoljeća kada se članovi parlamenta označavju kao predstavnici, a politička terminologija  kreira izraze represent, representative i representation, tj predstavljanje. „Pojam reprezentacija prvo se primjenjivao  na parlament kao predstavnika cijele nacije, ali se istodobno nije primjenjivao na njegove individualne članove. Kad se, međutim, parlament u 17.stoljeću počeo smatrati reprezentativnim tijelom cijeloga kraljevstva primjena na individualne članove došla je relativno lako, ali je istodobno otvorila problem: koga oni zapravo predstavljaju. “
 Smatralo se da taj predstavnik nije prenositelj ili branitelj lokalnih interesa nego da on samostalno promišlja i djeluje u skladu sa općim interesom cijele zajednice. Ovakvim poimanjem bila je narušena veza pojedinog predstavnika i njegovog okruga, što je reperezentaciju stavljalo u kontekst djelovanja u ime nekoga čije se želje i interesi ne moraju uvažavati. Ova interpretacija nazvana je virtuelnom reprezentacijom i dominirala je u 18. stoljeću  Engleske. Virtuelna reprezentacija  je odbačena od strane Amerikanaca koji su smatrali da ona opravdava zastarjeli predstavnički sistem. „Teoriji virtuelne reprezentacije suprostavili su teoriju realne reprezentacije: niko nije reprezentiran ako nije birao svog predstavnika. Ta je teorija logički neodvojiva od teorije o općem pravu glasa, zapravo ona prirodno vodi teoriji o općem pravu glasa.“
Vremenom je parlament sticao moć vladanja na temelju  toga što reprezentira, ali tek od 17. stoljeća, u doba revolucionarnih pokreta i promjena shvaćen kao tijelo koje je proizašlo iz naroda. Uspostavljanje modernog političkog predstavništva proizašlo je nakon građanskih revolucija 17, 18. i 19, stoljeća pri čemu predstavništvo postaje jedno od općih prava čovjeka. Tada dolazi do demokratskih zahtjeva za općim pravom glasa i slobodne izbore. U 19. stoljeću predstavništvo postaje glavni zahtjev za predstavničku demokratiju koja podrazumjeva da ne vlada direktno narod njegovi predstavnici.„Pojam političkog predstavljanja (zastupanja, reprezentacije) predstavlja strukturni i dinamički sistem “odnosa između onih koji vladaju (predstavnika) i onih kojima se vlada (predstavljenih)”. Osnovna funkcija političkog predstavljanja je da osigura djelovanje i vladavinu u državi, odnosno da osigura legitimnost vlasti u procesu donošenja i izvršavanja odluka koje se odnose na sve članove određene društvene zajednice. Političko predstavljanje usko je vezano uz sam pojam demokratije kao obilježja političkog sistema.“ 
„U modernim demokracijama političari se shvaćaju kao predstavnici naroda u tim svojim dvjema temeljnim ulogama: s jedne strane zakonodavca, koji vijećaju, donose zakone i nadziru izvršnu vlast, a sa druge strane upravljača koji obavljaju posao upravljanja. Demokratsko političko predstavništvo može se shvatiti kao odnos između onih koji predstavljaju i onih koji su predstavljani.“
Političko predstavljanje se institucionalizira kroz poltička predstavnička  tijela  koja reprezentiraju  političku i društvenu strukturu biračkog tijela i to : klasnu, regionalnu, etničku, rasnu, konfesionalnu, spolnu, starosnu i sl. Ta tijela nastoje djelovati onako kako bi djelovalo to biračko tijelo, ali je potpuno predstavljanje svakog segmenta društva i svakog interesa praktično nemoguće, a ponekad i onemogućeno. S tim u vezi možemo zaključiti da političko predstavljanje ne postoji bez predstavničkih organa, koji su temelj predstavničke demokratije. Razvojem republikanskog oblika vladavine i širenjem univerzalnih politčkih prava, posebno u drugoj polovini 20. stoljeća, pored prava svakog pojedinca/građanina da sudjeluje u javnoj vlasti, tj. da ostvaruje aktivno i pasivno biračko pravo, u političkoj teoriji i praksi javila se potreba zaštite prava i osiguranja političkog predstavljanja manjinskih zajednica kao kolektiviteta u kulturno, etnički i vjesrki heterogenim društvima. U tom kontekstu je zaštita prava nacionalnih manjina ostvarila posebno mjesto u međunarodnom pravu.  

Iako je termin  nacionalne manjine dugo u upotrebi, jedinstvena definicija njegovog značenja ne postoji. Potreba praktičnog određenja pojma (nacionalne) manjine pojavila se već s provođenjem članka 27. Međunarodnog sporazuma o građanskim i političkim pravima. Zbog toga je specijalni izvjestitelj Francesco Capotorti predložio (1977.) da se pod manjinom misli na “neku grupu brojčano inferiornu ostatku stanovništva neke države... čiji članovi – kao državljani te države – imaju etnička, vjerska ili jezična obilježja koja ih razlikuju od ostatka stanovništva i koji, barem implicitno, dijele osjećaj solidarnosti usmjeren na održanje njihove kulture, tradicije, vjere i jezika.”
 Ova definicija prihvaćena je 1978. godine od strane Komisije za prava OUN-a. 

Definicija nacionalne manjine prema Zakonu o zaštiti nacionalnih manjina Bosne i Hercegovine glasi : “[…] dio stanovništva-državljana BiH koji ne pripadaju ni jednom od tri konstitutivna naroda, a sačinjavaju je ljudi istog ili sličnog etničkog porijekla, iste ili slične tradicije, običaja, vjerovanja, jezika, kulture i duhovnosti bliske ili srodne povijesti ili drugih obilježja.” Zakon dalje navodi 17 nacionalnih manjina: “BiH štiti položaj i ravnopravnost pripadnika nacionalnih manjina: Albanaca, Crnogoraca, Čeha, Italijana, Jevreja, Mađara, Makedonaca, Nijemaca, Poljaka, Roma, Rumuna, Rusa, Rusina, Slovaka, Slovenaca, Turaka, Ukrajinaca i drugih koji ispunjavaju uvjete iz stava 1. ovog člana.“

„Termin ‘konstitucija’ derivira od latinske riječi constitutio, što znači uredba, ustroj, ustrojstvo. Constitutus znači ‘sazdan’. Termin ‘konstitutivan’ bi se, u duhu našeg (B/H/S) jezika mogao prevesti sa ‘tvoran’ ili ‘tvoriteljski’ ili deskriptivno ‘onaj koji nešto tvori, čini’. Tako bi ‘konstitutivni narodi’ jedne državne zajednice bili oni koji je tvore, odnosno od kojih je socijalna supstanca te države ‘sazdana’.“

Važeći Ustav Bosne i Hercegovine je obezbijedio konstitutivnim narodima veća  nacionalna prava nego pripadnicima nacionalnih manjina s obzirom da su zastupljeni u donošenju odluka, te participaciji u državnim institucijama. „Sam princip ‘konstitutivnosti naroda’ je pojačan i razrađen u mnogim odredbama Ustava, gdje se čak ni formalno ne spominju ‘ostali’ ili ‘građani’. Sastav svih zajedničkih institucija (Parlamentarna skupština, Predsjedništvo, Vijeće ministara, domaći suci Ustavnog suda Bosne i Hercegovine, itd.) utemeljen je na formuli ‘jedna država, dva entiteta – tri naroda’, što je, čini se, unikatan koncept u teoriji i praksi ustavnog prava i političkih sistema u svijetu i kao takav, neodrživ“.
 

Politička participacija manjina je svedena na uvođenje rezervisanih manjinskih mjesta na lokalnom nivou i formiranje konsultativnih tijela na nivou države i entiteta, kao i na pojedinim nižim nivoima vlasti. 

Položaj nacionalnih manjina u ostvarivanju političkog predstavljanja postaje iznimno naglašen problem savremenog  društva na području Zapadnog Balkana koji nameće potrebu za većim angažmanom društvene i akademske zajednice u njegovom rješavanju.
Ne postoje sveobuhvatna naučna saznanja, ona se uglavnom baziraju na opće, standardno promatranje predmetne pojave i stoga je neophodno istražiti specifične  mogućnosti suzbijanja ovog kompleksnog problema  kroz naučno istraživanje. Na taj način naučna saznanja poslužila bi za uspostavljanje naučnog osnova za suzbijanje društveno neprihvatljivog odnosa prema pripadnicima  nacionalnih manjina  posebno u Bosni i Hercegovini.

f. Obrazloženje strukture istraživanja

Rezultati istraživanja o temi „Političko predstavljanje nacionalnih manjina u zemljama Zapadnog Balkana sa posebni osvrtom na Bosnu i Hercegovinu“ bit će prezentirani kroz sedam poglavlja (dijelova) doktorske disertacije, uz uvod i zaključna razmatranja. Uvod će dati osnovne naznake o predmetu istraživanja, te ukazati na motive za istraživanje. U prvom poglavlju pod naslovom „Teorijsko-metodološki okvir istraživanja“ utvrdit će se i prezentirati metodološki okvir istraživanja. U cilju stvaranja teorijskih temelja istraživanja, što će biti realizirano u drugom poglavlju potrebno je naučno elaborirati i kritički prezentirati esencijalne pojmove i historisjki razvoj političkog predstavljanja.

 Pored toga, važno je istražiti pojam i historijski razvoj političkog predstavljanja kao i  predstavničke institucije, te klasifikaciju izbornih sistema. Definiranje pojma nacionalnih manjina, njihov nastanak, položaj i uloga u razvoju društva bit će istraženi kroz treće poglavlje ovog rada. 

Istraživanje nameće potrebu sagledavanja postojećih zakonskih legislativa s ciljem poticanja  rješavanja  problema političkog predstavljanja nacionalnih manjina, što, u konačnici, treba dati pozitivni odraz na zaštitu njihovih ljudskih prava i temeljnih sloboda. Isto će biti predstavljeno kroz četvrto i peto poglavlje ovog rada.
Šesto poglavlje odnosit će se na poseban aspekt istraživanja koji podrazumjeva historijsku genezu nastanka političkog predstavljanja u Bosni i Hercegovini od disolucije SFR Jugoslavije do uspostave savremenog modela političkog predstavljanja  u Bosni i Hercegovini, početkom dvadesetog stoljeća, te izazova sa kojima se Bosna i Hercegovina suočava u procesu evropskih integracija. Uvođenje političkog pluralizma u Bosni i Hercegovini 1990. godine, njegova struktura i razvoj biće posebno istražen u kontekstu dometa predstavničke demokratije kroz funkcionisanje Parlamentarne skupštine Bosne i Hercegovine u postdejtonskom vremenu. 

U sedmom poglavlju doktorske disertacije bit će sumirane i sistematizirane, pored političke participacije i društvenog položaja nacionalnih manjina  Bosne i Hercegovine, i status ove populacije u zemljama Zapadnog Balkana: Republika Hrvatska, Republika Srbija i Republika Crna Gora. Također, jedan od aspekata ovog istraživanja odnosit će se na teorijske osnove političkog predstavljanja  i istraživanje mogućnosti „najreprezentativnijeg“ tj. najfunkcionalnijeg oblika političkog predstavljanja  na području Zapadnog Balkana.
U zaključnim razmatranjima bit će data kritička sinteza, prijedlozi i preporuke za nova istraživanja u ovoj oblasti. Pored navedenog, posljednja cjelina rada će sadržavati sistematiziran i koncizan pregled najvažnijih rezultata istraživanja. Pored osnovnih poglavlja, ova doktorska disertacija će sadržavati i pregled korištene literature, sažetak na bosanskom i engleskom jeziku, a, uz to i tabele, grafikone i ilustracije u prilog istraživačkoj temi.

g. Naučna i društvena opravdanost predložene teme doktorske disertacije

Naučna istraživanja ovog fenomena do sada su prvenstveno opisivala  poteškoće predstavnika  nacionalnih manjina kroz primarni fokus na njihov društveni položaj, ali nisu obezbjeđivala šira politološka saznanja koja bi poslužila kao dovoljan i valjan osnov za sprečavanje njihove diskriminacije posebno u sferi političkog predstavljanja.
Očekuje se da će se korištenjem relevantne naučne i stručne literature, kao i  metodološki valjanim empirijskim istraživanjem dobiti naučni odgovori na krucijalna pitanja koja proizilaze iz ove teme.

Naučni doprinos ovog istraživanja ogleda se u funkciji iznalaženja rješenja  naučnih i društvenih problema ove oblasti. S aspekta društvenog značaja ovo istraživanje treba da doprinese otklanjanju  uobičajene distance između naučnog saznanja i njegove primjene u praksi. 

Činjenica da do sada ni jedna zakonodavna instanca u Bosni i Hercegovini nije uspjela obezbjediti adekvatno poštivanje i primjenu zakonskih propisa koji omogućavaju političku participaciju nacionalnih manjina, potvrđuje se važnost istraživanja političkog predstavljanja i zaštite položaja nacionalnih manjina. 

Rezultati ovog komparativnog istraživanja doprinijet će boljem razumijevanju političkog predstavljanja nacionalnih manjina u zemljama Zapadnog Balkana a posebno u Bosni i Hercegovini.

3. Mišljenje i prijedlog komisije

Prijavljena doktorska disertacija „Političko predstavljanje nacionalnih manjina u zemljama Zapadnog Balkana sa posebni osvrtom na Bosnu i Hercegovinu“ predstavlja znanstvenu novost i naučni iskorak u odnosu na dosadašnje parcijalne pristupe u istraživanju problema ustavno – pravnog položaja i institucionalizacije političkog predstavljanja nacionalnih manjina. Složenost i inovativnost pristupa istraživanju doprinijet će boljem i adekvatnijem razumijevanju političkog predstavljanja nacionalnih manjina u skladu sa najvišim međunarodnim standardima, te time ispuniti prazninu u postojećem naučnom fondu, ali i pružiti osnovu za izvođenje zaključaka koji će biti od koristi za nova istraživanja u ovoj oblasti politologije. U radu sa Komisijom, u toku pripreme radnog projekta doktorske disertacije, te kroz konačnu prijavu disertacije, kandidatkinja je pokazala da je savladala  odgovarajuće metode naučno-istraživačkog rada i da je osposobljena za samostalno provođenje istraživanja i izvođenje relevantnih zaključaka.
Na temelju iznesenog, Komisija predlaže Vijeću Fakulteta političkih nauka Univerziteta u Sarajevu da pozitivno ocijeni uslove kandidatkinje mr. sci Dijane Simanić za izradu doktorske disertacije, a temu doktorske disertacije pod naslovom: „Političko predstavljanje nacionalnih manjina u zemljama Zapadnog Balkana sa posebnim osvrtom na Bosnu i Hercegovinu“ prihvati kao podobnu. 

Komisija za mentora doktorske disertacije predlaže prof. dr. Elmira Sadikovića.

